ქართული პრესის მონიტორინგი

06.04.2018

სარჩევი: 
- 2 -რეზონანსი


- 2 -ბოლო 12 წელიწადში სამუშაო ადგილებზე 1200 ადამიანი დაიღუპა  - დამსაქმებლების პასუხისმგებლობის საკითხი არც ერთ შემთხვევაში არ დამდგარა (რეზონანსი)


- 3 -იგორ კვესელავა: როდემდე უნდა იღუპებოდნენ ადამიანები?! ზღვარი ხომ არსებობს?! (რეზონანსი)


- 4 -ბექა ნაცვლიშვილი: იმ საწარმოებში, სადაც დარღვევები გამოვლინდება, სახელმწიფომ დროებითი მმართველი უნდა დანიშნოს (რეზონანსი)


- 6 -ტატუნაშვილის სურათების გამო "ალბატროსში" დაპირისპირება გრძელდება (რეზონანსი)


- 6 -ადვოკატი: მხოლოდ დანების ექსპერტიზა გაარკვევს, რა მოხდა სინამდვილეში ხორავას ქუჩაზე (რეზონანსი)


- 7 -ინფლაცია დაბალია, ფასები კი - მაღალი  - სამომხმარებლო ბაზარზე შარშანდელი სიძვირე შენარჩუნებულია (რეზონანსი)


- 8 -ქართველებისთვის ხორცი შეუცვლელი პროდუქტია (რეზონანსი)


- 8 -ახალი თაობა


- 8 -თამარ მეარაყიშვილი: ჩემი სიცოცხლე საფრთხეშია - რას სთხოვს საქართველოს ხელისუფლებას ახალგორში გამოკეტილი სამოქალაქო აქტივისტი (ახალი თაობა)


- 9 -ლაშა ჩხარტიშვილი: თბილისი, ჭიათურა, ტყიბული, კაზრეთი და ზესტაფონი ეკოლოგიური უბედურების ზონებია  - „ხელისუფლება ხალხს შრომით და ეკოლოგიურ გენოციდს უწყობს“ (ახალი თაობა)


- 10 -გიორგი კახიანი: გედი ფოფხაძე ჩვენთან დარჩება (ახალი თაობა)


- 11 -ნანა დევდარიანი: სააკაშვილი დაბრუნდება, თუ „ოცნებას“ გაურიგდება (ახალი თაობა)




რეზონანსი 
ბოლო 12 წელიწადში სამუშაო ადგილებზე 1200 ადამიანი დაიღუპა  - დამსაქმებლების პასუხისმგებლობის საკითხი არც ერთ შემთხვევაში არ დამდგარა (რეზონანსი) 
ავტ.: მარი ჩიტაია

სტატიის თანახმად, შრომის უსაფრთხოების წესების დაუცველობის გამო ქვეყანაში ადამიანები გამუდმებით იღუპებიან, დამსაქმებლის მიმართ პასუხისმგებლობის საკითხი კი არც ერთ შემთხვევაში არ დამდგარა. ბოლო ორთვენახევარში 19 ადამიანი დაიღუპა სხვადასხვა სამუშაოს შესრულებისას: 8 მშენებლობებზე, 1 - მეტალურგიაში და დანარჩენი - შახტებში მუშაობის დროს. 2006 წლიდან დღემდე კი სამუშაო ადგილებზე 1200-მდე ადამიანია გარდაცვლილი.

გამოცემა იხსენებს, რომ გამოძიების იმედი არაერთი შემთხვევისას იყო. მოლოდინი იყო 2017 წლის 9 მაისსაც, როცა ტყიბულის შახტში 4 ადამიანი დაიღუპა. მეშახტეები დაახლოებით 400 მეტრის სიმაღლიდან ჩაცვივდნენ და ადგილზე გარდაიცვალნენ.

9 მაისს მომხდარი უბედური შემთხვევის შემდეგ საქართველოს პრემიერ-მინისტრმა გიორგი კვირიკაშვილმა განაცხადა, რომ შრომის ინსპექცია შექმნილია და შესაძლოა, გასააქტიურებელი იყოს. "ამ კონკრეტულ შემთხვევაში საქმე ეხება ტექნიკური ზედამხედველობის საკითხებს და ეს საკითხებიც განსაკუთრებულ კონტროლზეა აყვანილი", - თქვა მაშინ პრემიერმა.
ჟურნალისტი წერს, რომ ერთი შეხედვით პრინციპული განცხადებების გაკეთების მიუხედავად, არავინ დასჯილა. 

გაერთიანებულ პროფკავშირებში ადასტურებენ, რომ დამსაქმებლების მიმართ პასუხისმგებლობის საკითხი არც ერთ შემთხვევაში არ დასმულა. ყველაზე უკეთეს შემთხვევაში საქმე (ისიც ძალიან მცირე ნაწილი) მიდის სასამართლომდე და ეს პროცესი მთავრდება მხოლოდ დაღუპულის ოჯახის მიმართ კომპენსაციის დაწესების ვალდებულებით. პროფკავშირებში მიიჩნევენ, რომ კანონმდებლობა აუცილებლად უნდა გამკაცრდეს და დამსაქმებლის პასუხისმგებლობის საკითხი დადგეს. 

იურისტები იმედოვნებენ, რომ მინდელის შახტაში გუშინ მომხდარი ტრაგედიის  საფუძვლიანი შესწავლა მოხდება და ყველა კითხვას გაეცემა პასუხი. სამართლის სფეროს სპეციალისტ აკაკი ჩარგეიშვილის თქმით, უნდა დადგინდეს, რამდენად იყო სამთო დარტყმის პრევენცია შესაძლებელი.
იგორ კვესელავა: როდემდე უნდა იღუპებოდნენ ადამიანები?! ზღვარი ხომ არსებობს?! (რეზონანსი) 

ავტ.: ნინო ქეთელაური
ინტერვიუ იგორ კვესელავასთან 

იგორ კვესელავა შახტაში მომხდარ ტრაგედიაზე საუბრობს და მიიჩნევს, რომ სახელმწიფომ კერძო კომპანიებს მკაცრი კონტროლი უნდა დაუწესოს, რათა ადამიანები სამუშაო ადგილებზე აღარ იღუპებოდნენ. მისი თქმით, მთავრობამ მოსახლეობისთვის სასიცოცხლოდ მნიშვნელოვან საკითხებს უნდა დაუთმოს ყურადღება და არა იმას, თუ რა ფერის მანქანა მოემსახურება საჯარო სამსახურებს. 
„ეს მოვლენა მაინც უნდა გახდეს ხელისუფლებისთვის განგაშის ზარი, რომ რაღაც მოიმოქმედონ. მთავრობის ხელმძღვანელი კვირიკაშვილი იმით კი არ უნდა აპელირებდეს, რამდენი წელი დარჩება მთავრობაში, მან უნდა ისწავლოს ქვეყნის მართვა და ქმედითი ნაბიჯების გადადგმა. მარტო განცხადებები ვერ უშველის საქმეს. 

არ მესმის, როგორ შეიძლება ხელისუფლებისთვის ჯიპების ფერის შეცვლა იყოს მთავარი საკითხი?! ეს არის სამარცხვინო. რა მნიშვნელობა აქვს, ჯიპი თეთრი იქნება თუ შავი? ეს არის ზუსტად იმის დამადასტურებელი, რომ ხელისუფლება არაფრის გაგნებაში არ არის“, - აცხადებს კვესელავა და ხელისუფლებას ქამრების შემოჭერისკენ მოუწოდებს. 

რესპონდენტი ვარაუდობს, რომ დაახლოებით ივნისისთვის „ქართული ოცნების“ გაყოფა დაიწყება. მისი თქმით, გუნდში ჯერ კიდევ არიან ადამიანები, რომლებიც მილიონების შოვნით არ არიან დაკავებულნი და ერთ-ერთი ასეთი დეპუტატი გედევან ფოფხაძეა. 
იგორ კვესელავა ხელისუფლებას აფრთხილებს, რომ საზოგადოება თავის გადასარჩენად ქუჩაში გამოვა და სოციალური რევოლუცია დაიწყება, რადგან ქვეყანაში საშუალო ფენა აღარ არსებობს. – „პირდაპირ ბიძინა ივანიშვილს მივმართავ, არ შეიძლება, მილიონრები მართავდნენ ქვეყანას და ბანკები ჭამდნენ მოსახლეობას. საბანკო სისტემამ და ფინანსურმა ოლიგარქიამ თავის უმაღლეს წერტილს მიაღწია. შედეგად მივალთ იმ წერტილამდე, როდესაც ადამიანები ქუჩაში გამოვლენ იმ ლოზუნგებით, რაც აქამდე არასდროს ყოფილა. ისინი კომბლებს დაიჭერენ ხელში და სოციალურ რევოლუციას მოაწყობენ. დაიღალა მოსახლეობა დაპირებებით. ვერ ვხედავ საწარმოებს, ვერც პერსპექტივას ხალხის დასასაქმებლად. საქართველო უმძიმეს მდგომარეობაშია და თვითონ "ოცნების" წიაღშივე დაიწყება პროტესტი“, - აცხადებს კვესელავა.
ბექა ნაცვლიშვილი: იმ საწარმოებში, სადაც დარღვევები გამოვლინდება, სახელმწიფომ დროებითი მმართველი უნდა დანიშნოს (რეზონანსი) 

ავტ.: თიკო ოსმანოვა
ინტერვიუ ბექა ნაცვლიშვილთან 

საპარლამენტო უმრავლესობის წევრი ბექა ნაცვლიშვილი ტყიბულში მომხდარ ტრაგედიას ეხმაურება და "საქნახშირში" სპეციალური მმართველის დანიშვნაზე საუბრობს. ამბობს, რომ ტრაგიკული შემთხვევების ხშირი განმეორება საკმარისი საფუძველია სახელმწიფომ კომპანიის მართვა ინვესტორს ჩამოართვას და თავად იტვირთოს.

ნაცვლიშვილის განცხადებით, ამ ინიციატივით ეკონომიკისა და ჯანდაცვის სამინისტროებს მიმართავს და იმედი აქვს, რომ წინადადებას შესაბამისი რეაგირება მოჰყვება. 
ბექა ნაცვლიშვილი: „დაუყოვნებლივ ყველა მძიმე და მავნე პირობებთან დაკავშირებულ საწარმოებში, და განსაკუთრებით სამთო მომპოვებელ სფეროში, უნდა შევიდნენ როგორც შრომის უსაფრთხოების, ისე ტექნიკური ზედამხედველობის სპეციალისტები. მეორე - დარღვევის აღმოჩენის შემთხვევაში, აუცილებლად უნდა შევიდეს სახელმწიფო დროებითი მმართველი, რა თქმა უნდა, შრომით კოლექტივთან და თვითონ კერძო მფლობელთან ერთად. ვიდრე სიტუაცია არ გამოსწორდება, მანამდე კერძო მფლობელს არ უნდა გადაეცეს ეს საწარმო სამართავად და როდესაც სიტუაცია გამოსწორდება, მხოლოდ ამის შემდეგ უნდა დაუბრუნდეს კერძო მფლობელს სამართავად. თუ შემდგომშიც განმეორდება ასეთი რაღაცეები, მაშინ ამ საწარმოების ნაციონალიზაცია უნდა მოხდეს“.

კითხვაზე, ხომ არ აპირებს „ქართული ოცნების“ დატოვებას, ნაცვლიშვილი პასუხობს, რომ ამ ეტაპზე მსგავსი ნაბიჯის გადადგმის საფუძველი არ არსებობს, მაგრამ თუ დადგება ისეთი საკითხი, რომელიც ღირებულების თვალსაზრისით წყალგამყოფი იქნება, ასეთ შემთხვევაში გადაწყვეტილებას მიიღებს. 
ტატუნაშვილის სურათების გამო "ალბატროსში" დაპირისპირება გრძელდება (რეზონანსი) 

ავტ.: თიკო ოსმანოვა

„რეზონანსის“ ინფორმაციით, არჩილ ტატუნაშვილის ხსოვნისადმი მიძღვნილ ღონისძიებას თბილისში მდებარე მეტალო-პლასტმასების მწარმოებელ კომპანია "ალბატროსში" დაპირისპირება მოჰყვა. კომპანიის პიარმენეჯერის თქმით, მას სიტყვიერი შეურაცხყოფა ტატუნაშვილის პატივსაცემად გაკრული პლაკატების გამო მიაყენეს, რადგან ამან მისი უფროსი გააღიზიანა.

"მე მაქვს აუდიოჩანაწერები, რითაც ვამტკიცებ ჩემს სიმართლეს. ვაპირებ, მივმართო სააპელაციო სასამართლოს, ასევე სახალხო დამცველს და არასამთავრობო ორგანიზაციებს. ჩემთვის სრულიად მიუღებელია ჩვენი დროის გმირის სახელის შეურაცხყოფა და ნებისმიერი ფორმით მისი მხარდასაჭერი კამპანიისთვის ხელის შეშლა," - აცხადებს სალომე სარიშვილი, რომელმაც გუშინ ამასთან დაკავშირებით პრესკონფერენცია გამართა.
ადვოკატი: მხოლოდ დანების ექსპერტიზა გაარკვევს, რა მოხდა სინამდვილეში ხორავას ქუჩაზე (რეზონანსი) 

ავტ.: ნინო ქეთელაური

გამოცემა ხორავას ქუჩაზე მომხდარი დანაშაულის მორიგი სასამართლო პროცესის დეტალებს აცნობს მკითხველს. დაცვის მხარე დანების ექსპეტიზას ითხოვს, რადგან მიიჩნევს, რომ სწორედ ამ გზით არის შესაძლებელი იმის დადგენა, თუ რამდენი ადამიანი მონაწილეობდა, რეალურად მკვლელობაში. 
დაცვის მხარის ადვოკატი აქვე ამბობს, რომ ერთ-ერთმა მოწმემ ჩვენება შეცვალა, რასაც პროკურორი არ ადასტურებს. 

საქმის პროკურორი ზვიად ფხაკაძე აცხადებს, რომ "შეუძლებელია, მოწმემ სიტყვა-სიტყვით, ზედმიწევნით გაიმეოროს ის ინფორმაცია, რაც გამოძიების დროს, გამოკითხვისას დააფიქსირა." როგორც პროკურორმა აღნიშნა, მოწმეების მიერ სასამართლოზე ნათქვამი ინფორმაცია შეესაბამება მათ მიერ გამოძიების ეტაპზე, გამოკითხვისას მიცემულ ჩვენებას.

ინფლაცია დაბალია, ფასები კი - მაღალი  - სამომხმარებლო ბაზარზე შარშანდელი სიძვირე შენარჩუნებულია (რეზონანსი) 

ავტ.: ნათია ლომიძე

„რეზონანსის“ ცნობით, ქვეყანაში ინფლაციის მაჩვენებელი მიზნობრივს არ სცდება, თუმცა სამომხმარებლო ბაზარზე ფასები მაღალ ნიშნულზეა, რადგან პროდუქციაზე შარშანდელი მაღალი ფასი შენარჩუნდა და მოსახლეობას სურსათის შეძენა ისევ ისე უჭირს, როგორც ადრე. 
ინფლაციის იმ მაჩვენებელს, რომელსაც "საქსტატი" აქვეყნებს და ეროვნული ბანკი ხელმძღვანელობს, არასწორს უწოდებს აკადემიკოსი ავთო სილაგაძე, რის საფუძველსაც მას სამომხმარებლო ბაზარზე არსებული სიტუაცია აძლევს, რადგან მოსახლეობის მსყიდველუნარიანობა პროდუქციის ფასების ზრდასთან ერთად მცირდება და შემდეგ არ იცვლება.

ეკონომიკის სფეროს სპეციალისტი პაატა აროშიძეც ადასტურებს, რომ შარშანდელი მაღალი ფასი სამომხმარებლო ბაზარზე სრულად შენარჩუნებულია. მოსახლეობას ძველებურად უჭირს, ამიტომ ასეთ პირობებში ინფლაციის მიზნობრივი მაჩვენებელი, უბრალოდ, ციფრია. მომხმარებლის მსყიდველობითი უნარი იმდენად მცირდება, რომ ამ პროცესს ინფლაციის დაბალი მაჩვენებელიც კი ვეღარ აბალანსებს.

ქართველებისთვის ხორცი შეუცვლელი პროდუქტია (რეზონანსი) 
ავტ.: თეო გუდავაძე

სტატიაში ნათქვამია, რომ ბოლო დროს ჩატარებული კვლევების თანახმად, მოსახლეობის 96% ხორცს მოიხმარს. საზოგადოების უმრავლესობა საუბრობს იმ რისკზეც, რომელიც ბოლო დროს ხორცისგან დამზადებულ საკვებთან დაკავშირებით გამოიკვეთა და ეჭვქვეშ აყენებს ამ პროდუქტის სანდოობას, თუმცა, მომხმარებელთა რაოდენობა არ შემცირებულა. 
ახალი თაობა 

თამარ მეარაყიშვილი: ჩემი სიცოცხლე საფრთხეშია - რას სთხოვს საქართველოს ხელისუფლებას ახალგორში გამოკეტილი სამოქალაქო აქტივისტი (ახალი თაობა)

ავტ.: შორენა მარსაგიშვილი 

ინტერვიუ თამარ მეარაყიშვილთან 

ახალგორში მცხოვრები სამოქალაქო აქტივისტი თამარ მეარაყიშვილი ამბობს, რომ მას უკვე რვა თვეა ცხინვალის დატოვების საშუალება არ ეძლევა, არ აქვს სამსახური და თავს ხელნაკეთი ნივთების ჩაბარებითა და ახლობლების დახმარებით ირჩენს, თუმცა, საქართველოს ხელისუფლება მისი ბედით არ ინტერესდება. მეარაყიშვილი, რომელიც უკვე წლებია ახალგორში უფლებადაცვითი საქმიანობითაა დაკავებული, აღნიშნავს, რომ მის წინააღმდეგ დე ფაქტო ხელისუფლებას ორი საქმე აქვს აღძრული - ერთი დე ფაქტო სახელისუფლებო პარტიისთვის ცილისწამების მუხლით, მეორე კი დოკუმენტების გაყალბების ბრალდებით, თითქოს იგი ოსური პასპორტის მიღებას ყალბი საბუთებით ცდილობდა. 
რესპონდენტი ამბობს, რომ ახალგორის დატოვებას არ აპირებს, მაგრამ რომც სურდეს, ამას ვერ მოახერხებს, რადგან საბუთები ბიბილოვის ხელისუფლებამ ჩამოართვა. – „ჩემს წინააღმდეგ საქმე დახურული არ არის და იმედი მაქვს, საქართველოს ხელისუფლების ყურადღებას დავიმსახურებ. მხარდაჭერა ცოცხალს მჭირდება. თუ მომკლავენ, მათი თანადგომა და ცრემლები არაფერში გამომადგება“, - აცხადებს მეარაყიშვილი. 

ლაშა ჩხარტიშვილი: თბილისი, ჭიათურა, ტყიბული, კაზრეთი და ზესტაფონი ეკოლოგიური უბედურების ზონებია  - „ხელისუფლება ხალხს შრომით და ეკოლოგიურ გენოციდს უწყობს“ (ახალი თაობა) 

ავტ.: შორენა მარსაგიშვილი 

ინტერვიუ ლაშა ჩხარტიშვილთან 

ლაშა ჩხარტიშვილი აცხადებს, რომ ხელისუფლებას საკუთარი მოქალაქეების ბედი არ ადარდებს და გუშინ, ტყიბულის მაღაროში მომხდარი უბედური შემთხვევა ამის დასტურია. ჩხარტიშვილის განცხადებით, მთავრობა მოქალაქეებს შრომით და ეკოლოგიურ გენოციდს უწყობს და თბილისში, ჭიათურაში, ტყიბულში, კაზრეთსა და ზესტაფონში უკიდურესად მძიმე მდგომარეობაა, აქედან გამომდინარე, ვითარების გამოსწორების მოთხოვნით, 11 აპრილიდან საპროტესტო კამპანია დაიწყება. მისი ცნობით, 11 აპრილს პარლამენტის წინ გამართულ აქციაზე შრომითი უფლებების საკითხთან ერთად გიგანტური ჰესების მშენებლობასაც გააპროტესტებენ, მორიგი აქცია კი 14 აპრილს გაიმართება. 

როგორც ჩხარტიშვილი განმარტავს, ხელისუფლება შრომითი უსაფრთხოების შესახებ კანონში მხოლოდ კოსმეტიკურ ცვლილებებს ახორციელებს, ამიტომ, საზოგადოებამ კანონის გამკაცრება და კერძო კომპანიის ხელმძღვანელების პასუხისმგებლობის დაყენება უნდა მოითხოვოს, წინააღმდეგ შემთხვევაში, ვითარება არ შეიცვლება და სამუშაო ადგილზე კიდევ ბევრი ადამიანი დაიღუპება. 

რესპონდენტი ინტერვიუში ყურადღებას ამახვილებს იმ ფაქტზე, რომ ოლიგარქების გამდიდრებას ხელს მიხეილ სააკაშვილის ხელისუფლებაც უწყობდა და დასაქმებული ადამიანების გარდაცვალების სტატისტიკას წინა ხელისუფლება მალავდა, მოქმედი კი ფაქტების გასაჯაროების საშუალებას იძლევა, თუმცა, არაფერს ცვლის. – „სააკაშვილი იყო ყაჩაღი და ყაჩაღურად ხოცავდა მშრომელებს, ხოლო ივანიშვილი არის მორიდებული ქურდი, რომელიც თავისი დაუდევრობით მშრომელებს ხოცავს“, - აღნიშნავს ლაშა ჩხარტიშვილი. 

გიორგი კახიანი: გედი ფოფხაძე ჩვენთან დარჩება (ახალი თაობა) 

ავტ.: ნათია ხურცილავა 

ინტერვიუ გიორგი კახიანთან 

გიორგი კახიანი „ახალ თაობასთან“ ინტერვიუში აცხადებს, რომ „ქართულ ოცნებაში“ უთანხმოება არ არსებობს, გუნდი ერთიანია და თუკი რომელიმე დეპუტატს ცალკეულ საკითხზე განსხვავებული აზრი აქვს ეს ბუნებრივია, რადგან უმრავლესობაში 115 დეპუტატია. კახიანის განცხადებით, ბოლო დროს მიზანმიმართულად ხდება პროცესების დრამატიზება და წარმოჩენა, თითქოს საპარლამენტო უმრავლესობა იშლება, რაც სიმართლეს არ შეესაბამება. 
დეპუტატი უარყოფს გავრცელებულ ჭორს, თითქოს ბექა ნაცვლიშვილი ან გუნდის რომელიმე სხვა წევრი პარტიის დატოვებას აპირებს. იგი იმედოვნებს, რომ ცხელ გულზე მიღებულ გადაწყვეტილებას გედევან ფოფხაძეც შეცვლის და გუნდში დარჩება. კახიანი ხაზს უსვამს, რომ გედევან ფოფხაძის უკმაყოფილება მხოლოდ ნინია კაკაბაძის არჩევის საკითხს უკავშირდება. – „არ გამოვრიცხავ, რომ გედიმ გადაწყვეტილება შეიცვალოს და უმრავლესობის რიგებში დარჩეს. არც იმას გამოვრიცხავ, რომ უმრავლესობის შემადგენლობაში დარჩეს როგორც უფრაქციო პარლამენტის წევრი. თუმცა, ეს ყველაფერი პროცესის პროცედურული ნაწილია, ფაქტობრივად კი, გედი ჩვენი თანაგუნდელია და ამ მხრივ არაფერი შეცვლილა“, - აცხადებს კახიანი. 
ნანა დევდარიანი: სააკაშვილი დაბრუნდება, თუ „ოცნებას“ გაურიგდება (ახალი თაობა) 
ავტ.: ნონა ცაბაძე 

ინტერვიუ ნანა დევდარიანთან 

ნანა დევდარიანი მიიჩნევს, რომ „ქართულ ოცნებაში“ დაპირისპირება და აზრთა სხვადასხვაობა კიდევ უფრო გამძაფრდება და არ არის გამორიცხული, სულ მალე სახელისუფლებო გუნდის წიაღში წარმოშობილი ოპოზიციაც ვიხილოთ. რესპონდენტი იხსენებს, რომ მსგავსი სცენარი ბიძინა ივანიშვილსაც აქვს ინტერვიუებში ნახსენები, შესაბამისად, ახალი გუნდის გაჩენა გასაკვირი არ იქნება. დევდარიანი განმარტავს, რომ ამ ხელისუფლებამ არ მოახდინა არც ერთი იმ ადამიანის რეაბილიტაცია, რომელსაც მიხეილ სააკაშვილმა „ჩარეცხილის“ იარლიყი მიაკრა და დღეს თანამდებობებზე ლიბერალური ფრთის წარმომადგენლები ხვდებიან, ადამიანები, რომლებიც ორმაგი სტანდარტებით მოქმედებენ - სიძულვილის ენას გმობენ, თუმცა, თავად მოიხსენიებენ პატრიარქს სიძულვილის ენით. 
რესპონდენტი ამბობს, რომ დღეს სახელისუფლებო გუნდში გიგა ბოკერიას ბევრი მეგობარია და სწორედ მსგავსი ფაქტები იწვევს „ოცნების“ შიგნით არეულობასა და პროტესტს. 
ნანა დევდარიანი ინტერვიუში მიხეილ სააკაშვილის საქართველოში დაბრუნებაზეც საუბრობს და ამბობს, რომ თუკი ექსპრეზიდენტი ჩამოვა, ეს ხელისუფლებასთან გარიგების  ნაწილი იქნება. კითხვაზე დასაშვებია თუ არა მსგავსი გარიგება, დევდარიანი პასუხობს: „იმდენი რაღაც მაქვს ნანახი, რომ არაფერს აღარ გამოვრიცხავ“. 

